ԱՄՓՈՓԱԹԵՐԹ
«Հայաստանի Հանրապետության, Վերակառուցման ԵՎ զարգացման միջազգային բանկի ԵՎ Միջազգային զարգացման ընկերակՑության միջեվ «RESILAND. Հայաստանի դիմակայուն լանդշաֆտների ծրագիր» ԴՐԱՄԱՇՆՈՐՀԱՅԻՆ ՀԱՄԱՁԱՅՆԱԳՐԻ ՍՏՈՐԱԳՐՄԱՆ ԱՌԱՋԱՐԿՈՒԹՅԱՆԸ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
	1. Արտաքին գործերի նախարարություն
	07.02.2024թ.

	
	1111/6650-24

	Հայաստանի Հանրապետության, Վերակառուցման և զարգացման միջազգային բանկի և Միջազգային զարգացման ընկերակցության միջև կնքվելիք Հայաստանի դիմակայուն լանդշաֆտների ծրագիր դրամաշնորհային համաձայնագրով նախատեսվում է Հայաստանին տրամադրել  6.946.863 ԱՄՆ դոլարի չափով դրամաշնորհ նախատեսված Ծրագրի իրականացման համար:

Ծրագրի հիմնական նպատակն է Հայաստանի անտառապատ տարածքներում ապահովել լադշաֆտների կայուն կառավարում և խթանել տնտեսական ակտիվությունը այս վայրերում, վերականգնել երկրի անտառները և խոնավ տարածքները՝ կրջատելու համար անտառհատումները և կանխելու անտառների դեգրադացիան, ինչը հանդիսանում է լուրջ բնապահպանական խնդիր Հայաստանի համար:

Հաշվի առնելով վերոնշյալը՝ «Միջազգային պայմանագրերի մասին» օրենքի 5-րդ հոդվածի հիմքով՝ ՀՀ արտաքին գործերի նախարարությունը նպատակահարմար է գտնում Հայաստանի Հանրապետության, Վերակառուցման և զարգացման միջազգային բանկի և Միջազգային զարգացման ընկերակցության միջև դրամաշնորհային համաձայնագրի ստորագրումը։ Այն համապատասխանում է Հայաստանի Հանրապետության վարած արտաքին քաղաքականությանը և ստանձնած միջազգային պարտավորություններին:
	Ընդունվել է ի գիտություն:

	2. Արդարադատության նախարարություն
	08.02.2024թ.

	
	//4879-2024

	1․ Նախագիծը չի պարունակում Հայաստանի Հանրապետության օրենսդրությանը հակասող, օրենքի փոփոխություն կամ նոր օրենքի ընդունում նախատեսող նորմեր:

Միաժամանակ հայտնում եմ, որ Հայաստանի Հանրապետության համար ֆինանսական կամ գույքային պարտավորություններ նախատեսելու դեպքում Նախագիծը ենթակա կլինի վավերացման ՀՀ Սահմանադրության 116-րդ հոդվածի 1-ին մասի 4-րդ և «Միջազգային պայմանագրերի մասին» օրենքի 10-րդ հոդվածի 2-րդ մասի 4-րդ կետերով:
2․Հայտնում եմ նաև, որ Նախագծում բացակայում է դրույթ՝ առ այն, թե Նախագիծը ինչ լեզուներով և քանի օրինակով է կնքվելու:

3․ Միաժամանակ առաջարկում եմ Նախագծում հստակեցնել Նախագծի 4-րդ հոդվածի 4.02 կետի b) ենթակետում նախատեսված «Բանկի համար գոհացուցիչ ձևով և բովանդակությամբ» եզրույթը, ինչպես նաև պարզաբանել, թե Նախագծի 3-րդ առդիրի 4-րդ կետում նախատեսված 7-րդ՝ Բնապահպանական և սոցիալական ստանդարտը որքանով է վերաբերելի Նախագծի Կողմերին:
	Ընդունվել է ի գիտություն:
2-րդ և 3-րդ կետերով նախատեսված առաջարկները  բանակցությունների ընթացքում քննարկվել են և ձեռք է բերվել համաձայնություն՝ պահպանելու Նախագծում առկա ձևակերպումները։



	3. Ֆինանսների նախարարություն
	03․04.2024թ.

	
	Ն/5-2/5503-2024

	Հայաստանի Հանրապետության և Համաշխարհային բանկի միջև «RESILAND. Հայաստանի դիմակայուն լանդշաֆտների ծրագիր» դրամաշնորհային համաձայնագրի նախագծով Հայաստանի Հանրապետության համար ֆինանսական պարտավորություններ նախատեսող դրույթներ առկա չեն:
	Ընդունվել է ի գիտություն:

	4. ՀՀ ՏԿԵՆ պետական գույքի կառավարման կոմիտե
	20․03.2024թ.

	
	ԳՍ/14.2/8882-2024

	Ի կատարումն Ձեր հանձնարարականի հայտնում ենք, որ  «Հայաստանի Հանրապետության և Համաշխարհային բանկի միջև նախատեսվող «RESILAND: Հայաստանի դիմակայուն լանդշաֆտների ծրագիր» դրամաշնորհային համաձայնագրի նախագծով «Պետական գույքի կառավարման մասին» ՀՀ օրենքի կարգավորման շրջանակում Հայաստանի Հանրապետության համար գույքային պարտավորություններ նախատեսող դրույթներ առկա չեն։
	Ընդունվել է ի գիտություն:

	5. Տարածքային կառավարման և ենթակառուցվածքների նախարարություն 
	06.02.2024թ.

	
	ԳՍ/14.2/3890-2024

	Առաջարկում ենք հետագայում համայնքներում պլանավորված գործողությունների իրականացման ընթացքում հնարավոր շփոթմունքից խուսափելու նպատակով նախագծում (հավելվածներում) համայնքները և բնակավայրերը նշելիս առաջնորդվել «Հայաստանի Հանրապետության վարչատարածքային բաժանման մասին» ՀՀ օրենքով, քանի որ պարզ չէ շահառուն ամբողջ համայնքն է, թե համայնքի կազմում ընդգրկված համանուն բնակավայրը։ Մասնավորապես, դրամաշնորհային համաձայնագրի (Grant Agreement) «ԱՌԴԻՐ» (APPENDIX) բաժնի սահմանումների 12-րդ կետում «Ընտրված համայնքներում» նշված համայնքները կամ նրանցից որոշները համարվում են բնակավայրեր, որոնք ընդգրկված են համանուն խոշորացված համայնքի կազմում, օրինակ՝ Վանաձոր, Շահումյան և Գուգարք բնակավայրերը ընդգրկված են Վանաձոր խոշորացված համայնքի կազմում, Ստեփանավանը և Ուրասարը՝ Ստեփանավան համայնքի կազմում, Տաշիրը, Մեդովկան, Կրուգլայա շիշկան (Կրուգլայան և Շիշկան առանձին բնակավայրեր չեն) և Սարատովկան՝ Տաշիր համայնքի կազմում, Փամբակը, Վահագնին, Վահագնաձորը, Եղեգնուտը, Մարգահովիտը և Լեռնապատը՝ Փամբակ համայնքի կազմում, Չկալովկան՝ Սևան համայնքի կազմում, Գյուլագարակը, Գարգառը և Պուշկինոն՝ Գյուլագարակ համայնքի կազմում, Կապանը, Վանեքը, Ձորաստանը, Անտառաշատը, Առաջաձորը, Վերին Խոտանանը, Եղեգը, Շրվենանցը և Օխտարը՝ Կապան համայնքի կազմում, Լերմոնտովոյի կազմում են Լերմոնտովո և Անտառաշեն բնակավայրերը, Ֆիոլետովոն առանձին համայնք է, իսկ Հալավանի անունով բնակավայր չկա, հավանաբար պետք է լինի Հալավար՝ ներկայիս Լեռնաջուր (բնակավայր Փամբակ համայնքի կազմում)։

Նախագծի վերաբերյալ այլ դիտարկումներ և առաջարկություններ չկան, միևնույն ժամանակ հայտնում ենք ՏԿԵ նախարարության պատրաստակամությունը՝ իր լիազորության շրջանակներում աջակցելու նախագծի հաջող իրականացմանը։
	Ընդունվել է:
Կատարվել է համապատասխան նշում։



	6. էկոնոմիկայի նախարարություն
	12.02.2024թ.

	
	01/2146-2024

	Առաջարկվում է դիտարկել և հնարավորության դեպքում ծրագրում ներառել Վայոց ձորի մարզի Սմբատաբերդ, Ցախաց քար, Պռոշաբերդից դեպի Սպիտակավոր Սբ. Աստվածածին վանք, Գնդեվանք, Հերմոնի վանք և Շատիվանք տանող քայլուղիներ կառուցելու և կահավորման, ընթացիկ հոգածության, նաև դրանց հիման վրա զբոսաշրջային նոր առաջարկների ստեղծման նպատակով տեղացի երիտասարդների էկոկրթության վերապատրաստումների իրականացման հարցերը։
	Չի ընդունվել։
Բանակցությունների ընթացքում առաջարկները քննարկվել են և ձեռք է բերվել համաձայնություն՝ պահպանելու Նախագծում առկա շրջանակը։



	7. Շրջակա միջավայրի նախարարություն
	07.02.2024թ.

	
	1/08.5/1495-2024

	1. Համաձայն ծրագրային փաստաթղթի՝ ծրագրի ամբողջական բյուջեն պետք է կազմի 9,100,000 ԱՄՆ դոլար (Գլոբալ էկոլոգիական հիմնադրամի դրամաշնորհը՝ 5,450,000 ԱՄՆ դոլար, Շվեդիայի միջազգային զարգացման համագործակցության գործակալության դրամաշնորհը` 3,650,000 ԱՄՆ դոլար)։ Ներկայացված համաձայնագրում հատկացվող ֆինանսական միջոցների հանրագումարը կազմում է 6,946,863 ԱՄՆ դոլար։ Ծրագրի պատշաճ ֆինանսական պլանավորման և  իրականացման նպատակով առավել նպատակահարմար է համաձայնագրում արտածել ամբողջական բյուջեն կամ տվյալ պահին ծրագրի համար առկա ֆինանսական միջոցներից բացի նշել ընդհանուր դրամաշնորհային գումարը, որն ակնկալվում է ստանալ ողջ ծրագրի իրականացման համար։

2. Առդիր 1-ի Մաս 1-ի 1.1-րդ կետում ավելացնել «տեխնիկական աջակցության տրամադրում հանքի փակման ուղեցույցի թարմացման համար»:

3. Առդիր 1-ի Մաս 1-ի 1.1-րդ կետի (ii) ենթակետի «ավելացնելու համար,» բառերից հետո լրացնել «առաջադեմ նորարարական տեխնոլոգիաների և ֆինանսական մեխանիզմների (այդ թվում՝ խրախուսման) ներդրման մշակում լայնածավալ անտառվերականգնման և անտառապատման աշխատանքների նպատակով,» բառերը:

4. Առդիր 1-ի Մաս 1-ի 1.2-րդ կետի «պաշտպանվող տարածքներ» բառերը փոխարինել «պահպանվող տարածքներ» բառերով, 1.2-րդ կետի (ii) ենթակետում ավելացնել «երկրատեղեկատվական համակարգերի ներդրում (GIS)»:

5. Առդիր 1-ի Մաս 2-ի 2.1-րդ կետի վերնագրում «Անտառվերականգնում» բառից հետո լրացնել «և անտառապատում» բառերը, 2.1-րդ ենթակետի բովանդակության մեջ «Ընտրված անտառների վերականգնումը,» բառերից հետո լրացնել «ոչ անտառածածկ անտառային հողերի և այլ նպատակային նշանակության հողերի անտառապատում» բառերը, «տեղի համար ներհատուկ» բառերը փոխարինել «տարածքին բնորոշ», «առանձին անտառներում հույժ կարևոր տարածքների ցանկապատումը՝ անասունների մուտքը կանխարգելելու համար» բառերը փոխարինել «հիմնադրված անտառամշակույթների տարածքների ցանկապատումը՝ գյուղատնտեսական կենդանիների մուտքը կանխարգելելու համար» բառերով։

6. Առդիր 1-ի Մաս 1-ի 2.3 կետի (i) ենթակետում «Ընտրված հանքի տեղամասերում անտառային էկոհամակարգերի ռեկուլտիվացիա» արտահայտությունը փոխարինել «Ընտրված հանքի տեղամասերում անտառային էկոհամակարգերի վերականգնում/բարելավում» արտահայտությամբ։

7. Առդիր 1-ի Բաժին III-ի («Դրամաշորհային միջոցների առհանում») առաջին ենթաբաժնի աղյուսակում ներկայացված ֆինանսավորման ենթակա ծախսերի տոկոսային հարաբերակցությունը պարզաբանման կարիք ունի, քանզի վերջինս համապատասխանում է ծրագրի ընդհանուր բյուջեում դրամաշնորհային երկու մասնաբաժինների հարաբերակցությանը։ Եթե տվյալ բաշխվածությունը ենթադրում է յուրաքանչյուր ծախսի պարագայում ներկայացված հարաբերակցության պահպանում, ապա տվյալ ընթացակարգը նպատակահարմար չէ ծրագրի իրականացման տեսանկյունից։

8. Առաջարկվում է բանակցությունների ընթացքում քննարկել ծրագրի հարկերից ազատման հարցը և Համաձայնագրում ներառել համապատասխան իրավական դրույթ/ներ։

9. Ծրագրի արդյունավետ իրականացման և կառավարման տեսանկյունից շրջակա միջավայրի նախարարության «Բնապահպանական ծրագրերի իրականացման գրասենյակ» պետական հիմնարկը նախատեսում է մեկնարկել գնումների գործընթացը մինչ համաձայնագրի ուժի մեջ մտնելը և ֆինանսական միջոցների ստացումը։ Այս համաատեքստում անհրաժեշտ է քննարկել համապատասխան համաձայնագրում համապատասխան դրույթ ներառելու նպատակահարմարությունը։

10. Համաձայնագրի փակման օրն, ըստ ներկայացված փաստաթղթի, 2028 թվականի դեկտեմբերի 31-ն է։ Ըստ փաստաթղթի՝ Ծրագրի տևողությունը 5 տարի է։ Անհրաժեշտ է հստակեցնել նշված ժամկետի ընտրության հիմնավորումը։
11. Հատկացումների և ֆինանսական տեղեկատվության նամակի «Ֆինանսական հաշվետվություններ և աուդիտ»   բաժնի «Ֆինանսական հաշվետվություններ»  ենթաբաժնում  նշված է․ «Ստացողը՝ Շրջակա միջավայրի նախարարության (ՇՄՆ) միջոցով, պատրաստում և Համաշխարհային Բանկին է ներկայացնում Ծրագրի համար միջանկյալ, աուդիտ չանցած ֆինանսական հաշվետվությունները («ՄՖՀ») օրացուցային յուրաքանչյուր կիսամյակի համար՝ յուրաքանչյուր օրացուցային կիսամյակի ավարտից հետո քառասունհինգ (45) օրվա ընթացքում, ոչ ուշ»։ Առաջարկվում է «Շրջակա միջավայրի նախարարության» փոխարեն նշել «Բնապահպանական ծրագրերի իրականացման գրասենյակ» պետական հիմնարկ։
12. Հատկացումների և ֆինանսական տեղեկատվության նամակի անգլերեն տարբերակի «Ֆինանսական հաշվետվություններ և աուդիտ»  բաժնի «Ֆինանսական հաշվետվություններ»  ենթաբաժնում  նշված է, որ միջանկյալ, աուդիտ չանցած ֆինանսական հաշվետվությունները պետք է ներկայացվեն յուրաքանչյուր եռամսյակի համար՝ յուրաքանչյուր օրացուցային կիսամյակի ավարտից հետո քառասունհինգ (45) օրվա ընթացքում, ոչ ուշ։ Անհրաժեշտ է «եռամսյակ» բառը փոխարինել «կիսամյակ» բառով։
	1-ից 10-ը կետերում նշված դիտողությունները չեն ընդունվել։

Վերջիններս քննարկվել են բանակցությունների ընթացքում, և ձեռք է բերվել համաձայնություն՝ պահպանելու նախագծում առկա ձևակերպումները։

11-12-րդ առաջարկներն ընդունվել են։

Կատարվել է համապատասխան փոփոխություն։




